


ANDREI TARKOVSKI (E II):
Andrei Tarkovski (1932-1986) é un dos mestres máis admirados da 
Historia do cine. Autor dunha obra breve -sete longametraxes e 
tres curtas-, única e fascinante, enfróntase a constantes dificultades e 
incomprensións que o levan a un amargo exilio final. Moi influído pola 
tradición espiritual e populista rusa, mesmo cineastas como Dovzhenko, 
alleo a termos como experimental ou vangarda, a súa escritura fílmica 
devén minuciosa, perfeccionista, produto dunha procura e insatisfacción 
constante, ao tempo que suxeita a unha ampla hermenéutica. Fillo dun 
poeta, estudante no célebre centro de formación soviético VGIK, tamén 
instruído en linguas orientais, música e pintura, fugaz xeólogo en Siberia, 
cheo sempre de proxectos –polo camiño van quedar proxectos de 
adaptacións de Dostoievski, Mann, La peste de Camus, Tolstoi, Bulgakov 
e ata as experiencias místico-perceptivas de Carlos Castaneda- o cine 
de Tarkovski incorpora poesía e pensamento mentres a través dunha 
simbiose de elementos naturais e sólida construción iconográfica, con 
tempos e espazos que se sobredimensionan, adquire a condición de 
itinerario existencial. Nos últimos anos a publicación de moitos dos seus 
textos (guións, conferencias, leccións, diarios) e a presenza de numero-
sos documentais e filmes sobre a súa figura, revitalizan máis se cabe a 
proteica dimensión do seu legado.   

SOLARIS  
Andrei Tarkovski, 1972. Con Natalia Bondarchuk, Donatas Banionis. 145´. 
A misión Solaris estableceu unha base nun planeta onde hai indicios de 
vida. Tras a misteriosa morte dun dos tres científicos encargados da base, 
un psiquiatra viaxa para substituílo. Axiña comprenderá a desconcertante 
natureza da súa misión. Premio Especial do Xurado en Cannes para unha 
inesquecible versión da novela de Stanislav Lem que, en plena guerra fría, 
chegou a ser publicitada como o “2001” soviético.     

STALKER  
Andrei Tarkovski, 1979. Con Aleksandr Kaldanovski, Anatoli Solonitsyn. 
161´. 
Varias persoas encamíñanse a unha zona onde existe un lugar no que 
se cumprirán as súas secretas aspiracións. Para iso necesitarán un Stalker, 
guía ou curioso, que os levará alí mesmo, ao centro da Zona. Nun 
principio titulada “A máquina dos desexos”, rodada entre 1976 e 1979, 
a ficción científica inicial pasa a fábula no que é o último filme soviético 
de Tarkovski. O autor converxe acción física e halo transcendente cunha 
memorable evolución cromática deixando para o recordo pasaxes, 
personaxes e numerosas interpretacións metafóricas. 

NOSTALGHIA / NOSTALGIA  
Andrei Tarkovski, 1983. Con Oleg Yankovski, Erland Josephson. 126´. 
Un poeta ruso afincado en Italia, acosado polo recordo do seu país e da 
súa muller, atopa un lugar e unha muller de beleza comparables, e a un 
personaxe singular, un exiliado do pasado, un compositor do século XVIII, 
que lle pide un xesto que salve o mundo. A única película de Tarkovski 
non estreada en España.   

OFFRET / SACRIFICIO
Andrei Tarkovski, 1986. Con Erland Josephson, Susan Fletwood. 149´. 
Alexander, intelectual descrido, dramaturgo e crítico teatral refinado, vive 
coa súa familia nunha casa illada de Suecia. Cando se anuncia un ataque 
atómico, Alexander reza e promete renunciar a todas as súas posesións. 
Otto, o carteiro da vila, dálle unha solución: debe pasar unha noite cunha 
das criadas, que ten poderes paranormais. Entón a guerra rematará. 
Música de Bach nun inesquecible exercicio de lirismo impoñente e per-
cepción mística que clausura a traxectoria do admirado director.  

Agradecementos: Cristina Bernáldez, Catherine Gautier, Filmoteca 
Española, Pavel Zverev, Mosfilm, Inmaculada Trull, IVAC-La Filmoteca de 
Valencia, RAI (Italia), Daniel Graham, Artificial Eye (Gran Bretaña). 

FRITZ LANG. FITOS DA SÚA ETAPA ALEMÁ:
A enorme personalidade e talento fílmico de Fritz Lang (Viena, 
1890-Hollywood, 1976), cineasta de precisión xeométrica, analista da 
turbiedade humana e metáfora das mutacións do século XX, sometido a 
unha carreira, entre a Alemaña do expresionismo e os primeiros esterto-
res do nazismo, e os Estados Unidos do período de plenitude do cine 
clásico de Hollywood, apaixonante e tamén, en parte, enigmática, semella 
unha das máis produtivas da Historia do cinema. Nesta ocasión o ciclo 
dedicado ao máis significativo da primeira etapa alemá do seu autor 
arroupa a exposición que terá lugar en setembro deste ano, así como o 
seminario “Fritz Lang: la seguridad del sonámbulo” que organiza entre os 
días 18 e 20 de xullo a Fundación Luís Seoane.   

DR. MABUSE, DER SPIELER EIN BILD DER ZEIT / DR. MABUSE I PARTE
Fritz Lang, 1922. Con Rudolph Klein-Rogge, Alfred Abel. 141´. 
A través de roubos e trampas o doutor Mabuse fai unha fortuna na Bol-
sa e, logo, grazas ao hipnotismo gánalle a Hull 50.000 dólares xogando 
ás cartas. Hull contrata a Wenck para que lle axude e Mabuse utiliza sen 
escrúpulos á súa amante Cara para que seduza a Hull. Filme-metáfora 
que aproveita o formato serial posibilitando a Lang facer sen dificultades 
as súas seguintes películas grazas ao notable éxito e a capacidade de 
exportación conseguidos.  

DR. MABUSE, INFERNO-MENSCHEN DER 
ZEIT / DR. MABUSE II PARTE
Fritz Lang, 1922. Con Rudolph Klein-Rogge, Alfred Abel. 104´.
Wenck, hipnotizado, sobrevive a unha persecución en coche e descobre 
o agocho de Mabuse. A casa é rodeada e ten lugar unha batalla a tiros. 
Conseguirá Mabuse fuxir nesta ocasión? Xogador, xenio do crime, mestre 
da caracterización, hipnotizador, fagocitador da psicanálise predominante 
no momento, Mabuse permanece como un dos máis acertados retratos 
da posible perversidade do home e da súa época.     

DIE NIBELUNGEN: SIEGFRIED / LOS NIBELUNGOS I PARTE
Fritz Lang, 1923-1924. Con Paul Richter, Margarette Schön.128´. 
Para ganar a man de Kriemhild, Siegfried debe lograr que o irmán dela, 
Gunther, case con Brunhild, unha muller feroz que ten un xuramento: 
só casará co home que a derrote en combate man a man. Baseada en 
parte no gran poema primitivo xermánico do século XIII que tamén 
inspirara a Wagner. Lección de épica poética aplicada ás vellas lendas 
xermánicas.  

DIE NIEBELUNGEN: KRIEMHILDS RACHE 
/ LOS NIBELUNGOS II PARTE 
Fritz Lang,1923-1924. Con Paul Richter, Margarette Schön, Rudolph Klein-
Rogge. 134´. 
Kriemhild casa con Etzel o huno, dálle un fillo e, planeando vingarse, 
convida a Gunther e ao seu criado a un gran banquete, durante o que 
os hunos masacran aos soldados do seu irmán. Ten lugar unha terrible 
batalla. Traxedia chea de achados escénicos e insercións do cotián.

METROPOLIS / METRÓPOLIS  
Fritz Lang, 1926. Con Brigitte Helm, Alfred Abel. 134´. 
A película máis cara da UFA foi unha emblemática parábola futurista ins-
talada no ano 2026 onde os obreiros vivían e traballaban dez pisos baixo 
terra. Unha moza, María, ante a posibilidade de sublevación tranquilízaos 
falando dun futuro apracible e mellor. O amo da cidade, Fredersen, 
ordénalle ao científico Rotwang que cree un robot coas faccións de 
María, dada a súa influencia nos traballadores, para levalos a unha rebe-
lión suicida. Lendaria superprodución a modo de visionaria coreografía 
de imaxes marcada pola precisión e as simetrías da arquitectura visual 
proposta por Lang.  

SPIONE  
Fritz Lang, 1927. Con Rudolph Klein-Rogge, Gerda Maurus. 164´. 
Haghi é un poderoso criminal que dirixe unha organización de espías 
empregando como tapadeira o seu banco. Tremaine, axente goberna-
mental, intenta desarticular a banda. Haghi envía a unha das súas axentes 
máis valiosas, Sonja, para que o elimine pero esta namora perdidamente 
del. Mestura maxistral de traxedia e relato de intriga que anticipa ele-
mentos explorados por Hitchcock.  

FRAU IN MOND / LA MUJER EN LA LUNA  
Fritz Lang, 1928. Con Gerda Maurus, Willy Fritsch. 184´. 
Cando o foguete alúa, os seis pasaxeiros descobren que poden respirar 
na súa atmosfera e que a súa superficie está cuberta de ouro. Turner 
faise co prezado metal e mata ao profesor Mansfeld, intentando fuxir só. 
Derradeiro filme mudo de Lang, que contou con importantes asesores 
técnicos, logo importantes no desenvolvemento real dos foguetes, e que 
implantou a conta atrás nos lanzamentos espaciais.  

DAS TESTAMENT DES DR. MABUSE / EL 
TESTAMENTO DEL DOCTOR MABUSE 
Fritz Lang, 1932-1933. Con Rudolph Klein-Rogge, Oskar Beregi. 122´. 
Mabuse está internado nun manicomio, pero hipnotiza ao doutor Baum 
para que dirixa por el no exterior as actividades criminais da súa organi-
zación. Pronto a personalidade de Mabuse impregnará a vida de Baum. 
Marcadamente antinazi e chea de secuencias memorables, unha película 
que xorde do reto de retomar as andanzas do personaxe de Mabuse.     

Agradecementos: Friedrich-Wilhelm-Murnau-Stiftung Foundation, Car-
men Prokopiak.   

HARRY SMITH:
Personaxe poliédrico e fascinante, a figura de Harry Smith (1923-1991) 
vén representar unha das sendas máis estimulantes transitadas polo 
cine experimental en contacto coa música. Smith preserva a música 
tradicional americana das décadas dos anos 20 e 30 do século pasado 
no clásico “Anthology Folk Music” (1952), tres álbumes dobres históricos 
que impediron a perda deste material e influíron no devir da creación 
musical posterior, desde Bob Dylan e Joan Baez ata a explosión folk dos 
60. Vínculo entre varias escenas musicais, como o folk e o jazz, ponte 
entre o cine underground e a xeración beat, etnomusicólogo, bohemio, 
erudito, pintor, coleccionista, lingüísta e tradutor, curador excéntrico, 
místico e ocultista, considerado á vez fantasma, bruxo e feiticeiro, pero 
tamén cineasta experimental, Smith pasa por ser unha das grandes e 
máis descoñecidas figuras artísticas, polo que en afinidade co seminario 
“Happy together. Cine e culturas pop” facemos unha retrospectiva dos 
seus traballos aderezada por unha interpretación musical en directo 
nunha das sesións, a cargo do músico Miguel Prado.         

THE OLD WEIRD AMERICA: HARRY SMITH´S 
ANTHOLOGY OF AMERICAN FOLK MUSIC
Rani Singh, 2007. Documental. 90´. 
Rani Singh, asistente de Smith, filma a vida do seu mentor mesturando 
entrevistas, metraxe histórico de arquivo e actuacións en directo de 
artistas que o veneran. Falamos de xentes tan variadas e valiosas como 
Beck, Elvis Costello, Nick Cave, Sonic Youth, Allen Ginsberg, Bob Neuwir-
th, Lou Reed ou Beth Orton que non perden a ocasión de homenaxear 
a súa personalidade.   

HEAVEN AND EARTH MAGIC FEATURE 
Harry Smith, 1961. 66´. 
Auténtica épica animada produto de cinco anos de traballo que propón 
un percorrido máxico e macabro sen comezo nin fin, sen coordena-
das espaciais nin regras. A primeira parte amosa a dor de moas da 
heroína logo da perda dunha sandía moi cara, a súa odontoloxía e o seu 
transporte ao ceo. Despois segue unha exposición elaborada da terra 
celestial en termos de Israel; a segunda parte representa o regreso á 
terra de ter sido comida por Max Muller no día que Eduardo o sétimo 
dedicou ao Gran Sumidoiro de Londres. Todo isto e máis nunha proba 
do microcosmos propio, planeta brillante e orixinal, que encarnou o seu 
autor.

EARLY ABSTRACTIONS #1-5,7,10 
Harry Smith, 1939. 23´. 
Catálogo de manipulacións cromáticas e abstractas sobre película de 35 
e 16 mm. musicalizada orixinalmente por bandas de son aleatorias, desde 
transmisións de radio ata The Beatles.  

LATE SUPERIMPOSITIONS #14
Harry Smith, 1964. 31´. 
Múltiples capas de imaxes filmadas por Smith e superimpostas simetrica-
mente e acompañadas de textos de Brecht e Kurt Weill.   

MIRROR ANIMATION 
Harry Smith, 1979. 11´. 
A saudable mestura de liserxia creativa, primitivismo e xogo infantil que 
exemplifica a obra de Smith a través dunha curta que leva ao extremo a 
superposición de capas de imaxes de “Late superimpositions #14”. 

Agradecementos: The Film Makers´Cooperative (Estados Unidos), MM 
Serra, In-Edit, Rosa Arredondo, Miguel Prado.    

HAPPY TOGETHER. CINE E CULTURAS POP:
O CGAI organiza un ciclo complementario ao seminario “Happy Toge-
ther. Cine e culturas pop”, coordinado polos escritores cinematográficos 
e docentes Antonio Weinrichter e Josep Lluis Fecé. A primeira longame-
traxe de Iván Zulueta, un título biográfico sobre o mítico vocalista de The 
Clash Joe Strummer, unha aproximación á movida viguesa posfranquista 
acompañan aos documentais musicais sobre The Clash e The Who e 
os traballos de Harry Smith. O seminario abordará, coa intervención 
de coñecidos críticos e especialistas como Quim Casas, Jordi Costa, 
Ignacio Gallego ou Jesús Palacios, cuestións como o cine pop, as vetas 
máis experimentais asociadas, as identidades culturais que se entrelazan 
a partir de certas prácticas artísticas, o videoclip e as bandas sonoras 
ou correntes cinematográficas como os documentais musicais rock e as 
comedias musicais da década dos 50. 
“Cando Ricciotto Canudo definiu, a principios do século pasado, o cine 
como “sétima arte”, fíxoo pensando na relación do novo medio co 
que poderiamos denominar artes do ritmo e do movemento: a danza 
e a música. Desde entón, a relación cine e música formulouse, polo 
menos desde certas perspectivas estéticas, desde a especificidade ou a 
“artisticidade” do primeiro; aínda son moitos os pensadores e creadores 
que pensan o cine como arte a condición de que se afaste dos modelos 
narrativos do cine clásico. Así, en numerosas ocasións, a relación cine-
música formúlase desde a defensa da experimentación formal, da rela-
ción do primeiro coas vangardas históricas ou desde os actuais debates 
sobre o cine no museo. Por outra banda, o discurso cinéfilo dedicoulle 
moita atención á música de cine; é dicir, á banda sonora. Todos estes en-
foques deron lugar a traballos, sen dúbida, estimulantes e en non poucas 
ocasións, a textos que podemos considerar pertencentes á Historia da 
Teoría Cinematográfica.   
Aínda que tal vez non recibise atención suficiente por parte dos especia-
listas, é indiscutible que o cine e as músicas populares xogaron (e xogan) 
un papel importantísimo á hora de definir e construír os procesos 
identitarios contemporáneos. Desde este punto de vista, a relación cine-
música xa non se formularía desde o terreo estético, senón máis ben 
desde o sociocultural. O curso “Happy Together. Cine e culturas pop” 
interésase polas formas en que o cine se encargaría de mostrar ou de 
documentar algúns deses procesos identitarios - desde as contraculturas 
ata o punk, pasando pola nostalxia - e tamén polas complexas relacións 
entre a cultura popular e a vangarda ou a experimentación”. 
Josep Lluis Fecé e Antonio Weinrichter 

THE CLASH: WESTWAY TO THE WORLD 
Don Letts , 2000. Documental. 80´. 
Abundante material de arquivo, entrevistas a Joe Strummer, Paul Simo-
non, Mick Jones e Topper Headon, amosando a evolución dos reis do 
punk rock, moi capaces de alcanzar sons próximos ao reggae, o rockabilly, 
o rap, o R&B estadounidense e a canción máis belixerante. O curtido 
Don Letts, un dos máis conspicuos autores de documentais musicais, 
achégase de novo ao punk, que delimita a súa traxectoria.     

UN, DOS TRES,...AL ESCONDITE INGLÉS  
Iván Zulueta, 1969. Con Patty Shepard, Mercedes Juste, José María Iñigo. 
105´.  
Un grupo de mozos entusiastas da música moderna oponse a que o 
seu país se vexa representado por unha canción afectada e melódica no 
Festival de Mundocanal. Orixinal, subversivo e creativo ensaio musical de 
pop á española que significou no seu momento unha saudable ruptura 
trazada por moitos compoñentes vangardistas. Inspirándose en 1968 na 
experiencia do espazo de TVE “Último grito”, programa de música pop 
presentado por José María Iñigo, e pensado como sátira do certame 
de Eurovisión, unha mestura de modernidade e psicodelia, elementos 
tomados do cine cómico, a publicidade, o cómic, o videoclip, os irmáns 
Marx ou Richard Lester, con aparicións de Antonio Drove, Borau, Tina 
Sainz e María Isbert.

PERIFÉRICOS  
Tamara Blanco, Xosé A. F. Holgado e Carlos Méndez, 2006. Documental. 
59´. 
Unha ollada aos anos da movida viguesa. Documental que vai desde 
finais dos 70 ata 1986, e conta coa participación de cantantes como 
Germán Coppini (Siniestro Total e Golpes Bajos), Antón Reixa (Os 
Resentidos), Teo Cardalda (Golpes Bajos), Julián Hernández (Siniestro 

Total) e Víctor Coyote; pintores como Antón Patiño e Menchu Lamas; 
os xornalistas Fernando Franco e Diego Manrique; a deseñadora María 
Moreira, e o perruqueiro Javier Moreda.  

JOE STRUMMER: THE FUTURE IS UNWRITTEN /  
VIDA Y MUERTE DE UN CANTANTE. JOE STRUMMER  
Julien Temple, 2006. Documental. 123´. 
Retrato da vida de Joe Strummer, cantante de The Clash e The Mescale-
ros, a partir da recompilación dunha impresionante cantidade de material 
que abarca conversacións e entrevistas inéditas, actuacións e imaxes 
domésticas, así como aparicións de Johnny Depp, Martin Scorsese, Jim 
Jarmusch, Matt Dillon, Steve Buscemi, Courtney Love ou Bono. Temple, 
coñecido polas súas montaxes frenéticas e a súa capacidade para a 
colaxe de materiais, leva media vida analizando o movemento punk.        

AMAZING JOURNEY: THE STORY OF THE WHO
Paul Crowder e Murray Lerner, 2007. Documental. 120´. 
Biografía dun dos grupos pop definitivos con entrevistas cos membros 
superviventes. Desde os seus inicios como mods afilados ata a súa 
conversión nun grupo rock potente, pasando pola evolución cara ao 
pop art e a psicodelia, a influencia da arte destrutivista de Metzger, os 
éxitos e trompazos, os célebres directos, as óperas rock “Tommy” e 
“Quadrophenia”, as pelexas entre os membros e a morte de dous dos 
compoñentes (o malabarista desenfreado da batería Keith Moon e o 
baixista John Entwistle) ata o regreso con novas cancións vinte anos 
despois de retirarse. Dirixen o antigo músico Paul Crowder e o director 
do prestixioso Newport Folk Festival Murray Lerner e inclúe aparicións 
de Sting e The Edge.  

Agradecementos: Tamara Blanco, Xosé A. F. Holgado, Carlos Méndez, 
Alfonso Pato, José Luís Borau, Cristina Bernáldez, Filmoteca Española, 
In-Edit, Rosa Arrredondo. 

EXTRATERRITORIAL:
Continúa esta sección de periodicidade mensual, iniciada en novembro e 
nada coa vocación de presentar traballos de corte experimental, propos-
tas periféricas e alternativas, fóra tanto de convencións narrativas como 
de circuítos de exhibición e distribución ao uso. Presididas pola quebra 
coa narración institucionalizada, amosamos un conxunto de propostas 
heteroxéneas e singulares pouco coñecidas, atípicas e a contracorren-
te, á marxe da senda pola que circula o resto da produción. Este mes, 
seleccionamos outro traballo de Adolfo Arrieta, cineasta que vén de 
facer novas montaxes de todos os seus traballos. Arrieta (Madrid, 1942) 
comeza a súa carreira como pintor, pero pronto e en formato 16 mm., 
influído por Cocteau, filma as curtametraxes El crimen de la pirindola 
(1965) e Imitación del ángel (1966). Establecido en Francia, onde a súa 
obra é ben recibida e conta coa colaboración de actores de prestixio 
(Jean Marais, Howard Vernon) e produtores independentes, firma obras 
de culto como Les intrigues de Sylvia Cousky (1973) e Tam-Tam (1975), 
obtendo difusión internacional a través de circuítos paralelos, ademais de 
premios en distinguidos festivais. Dono dun cine poético, persoal e de 
vocación vangardista e formulación clandestina, regresa a España e roda 
títulos como Merlín (1990) ou Vacanza permanente (2006). O CGAI 
proxectará as restantes pezas da súa filmografía durante o outono.   

MERLÍN  
Adolfo Arrieta, 1990. Con Francis Lorenzo, Clara Sanchís, Adolfo Arrieta. 
58´.  
Película sobre o famoso mago (encarnado polo propio Arrieta) ambien-
tada na corte do rei Arturo que pasa por ser o traballo no que o autor 
chega a ter unha produción máis ambiciosa e normalizada. O castelo de 
Arturo está baixo o influxo de Merlín, que valéndose do demo Ginifer 
suplanta a Galván, gobernador do castelo, e á propia Raíña Ginebra. A 
chegada de Galahad altera os seus plans. 

Agradecementos: Adolfo Arrieta, Jos Oliver. 

FÓRA DE SERIE:
Dúas sesións integradas baixo trazos comúns, por unha banda as curtas 
premiadas no último Festival de Cans e, por outra, a proxeccións dos 
traballos do italiano Simone Saibene (Busto Arsizio, 1977), literato, mú-
sico, doutor en Ciencias da Comunicación cunha tese sobre a Historia 
do cine en Galicia, crítico cinematográfico e autor de varias pezas que 
presentará na sala de proxeccións este mesmo mes.   

Curtas FESTIVAL DE CANS
SÁLVAME (Javier Veiga, 2007). 21´.   
PERVERSA LOLA (Sonia Méndez, 2008). 19´.   
1977 (Peque Varela, 2007). 10´.  
A REVOLTA DOS MOUSES (David A. Gen, 2007). 14´.   
MÁIS CANS QUE NUNCA (Luis Otero, 2008). 7´.  
Duración total: 71´.
Antoloxía de curtas premiadas no Festival de Cans. Proxección de “Sál-
vame”, a comedia dirixida e protagonizada por Javier Veiga, gran triunfa-
dora nos premios deste ano (Premio do xurado e do público); “Perversa 
Lola” , premio á mellor actriz para Nuria Sanz; os traballos de animación 
“1977”, proxectada en Sundance e que emprega unha mestura de 
diversas técnicas (premio do Xurado) e “A revolta dos mouses”, premio 
do público para un singular enfrontamento entre ratos (de ordenador) e 
lápis. Inclúese a movie-machine, composición con fotos e músicas, “Máis 
cans que nunca”.  

RITORNO A SAN ANDRÉS
Simone Saibene, 2007. Con Francesca Loupakis, Isabel Martínez-Risco. 
26´. 
Unha muller viaxa a San Andrés de Teixido tal vez na procura do cumpri-
mento dunha promesa feita a un morto. 

PATMOS (APOCALYPSI)  
Simone Saibene, 2004. Documental. 20´. 
Documental ambientado en Patmos, illa que inspirou ao profeta Xoán, e 
que transmite todo o imaxinario tradicional apocalíptico ao tempo que 
desvela aspectos complexos do presente.  

IL FURTO DELLA ZUCCA 
Simone Saibene, 2006. Con Davide Corbella, Claudia Gallo. 8´. 
Orixinal relato que entrelaza elementos narrativos, poesía e reflexión 
sobre a natureza a través dunha historia familiar. 

Agradecementos: Alfonso Pato, Festival de Cans, Simone Saibene. 

Subtitulado en galego: Subtitula´m S.L.

Fichas das películas: www.cgai.org 


